
ՊԱՇՏՈՆԱԿԱՆ ՃԱՇԿԵՐՈԻՑԹԻՆ
(Սուրբ Էջմիածին, 27 սեպտեմբերի, 2015 թ.)

Մեծարգո վարչապետ Հայաստանի Հանրապետության,
Քույր եկեղեցիների շնորհազարդ պետեր եւ հոգեւոր հայրեր,
Սիրելի! բարեպաշտ զավակներ եւ հարգելի հյուրեր.
Փառք եւ գոհություն ենք առաքում առ Բարձրյալ Տերը, որ Իր խնամ­

քի ու հովանու ներքո սրբալույս Մյ ուռոնի օրհնությունը կատարելով' հա­
մախմբվել ենք հյուրասիրության սեղանի շուրջ' կիսելու միմյանց հետ Մյու- 
ռոնօրհնության մեր ուրախությունն ու բերկրանքը: Մյ ուռոնի օրհնության 
սրբազան արարողությանը Մենք երկնառաք պարգեւների հայցով միավո­
րեցինք մեր աղոթքները նաեւ աշխարհի խաղաղության, ժողովուրդների 
բարօրության, մարդկության կյանքում արդարության ուղիների զորացման 
համար' մեր հայացքի առջեւ ունենալով այսօր աշխարհի տարբեր անկյուն­
ներում հակամարտությունների եւ տնտեսական ցնցումների հետեւանքով 
բազմաթիվ մարդկանց, նաեւ մեր ժողովրդի զավակների անդառնալի կո­
րուստները, տառապանքներն ու զրկանքները:

Ի. դարասկզբի մեր լուսամիտ եկեղեցականներից Կարապետ եպիս­
կոպոս Տեր-Մկրտչյանն այսպես է բնութագրել հայոց կյանքում Մյ ուռո­
նի նշանակությունը. «Քրիստոսի Սուրբ Խաչի հետ' ամենից նվիրական, 
խորհրդավոր եւ սրտի մոտ սրբությունը հայ քրիստոնյայի համար սուրբ 
Մյուռոնն է»: Մեր ժողովրդի ինքնության հիմքն ու հավատքի առհավատ­
չյան է սուրբ Մյ ուռոնը, որը մեր Եկեղեցու հիմնադիր սուրբ առաքյալների 
եւ Ս. Գրիգոր Լուսավորիչ մեր Հայրապետի ձեռամբ շաղախվել է մեր հայ­
րենիքին, մեր ժողովրդի էությանն ու մշակույթին: Մկրտությամբ եւ սրբա- 
լույս Մյ ուռոնի դրոշմով մեր ժողովրդի զավակները միավորվում են միմ­
յանց հետ ինչպես հավատքի, այնպես եւ հայրենիքի հոգեւոր կապով, որը 
ո!չ ժամանակը, ո!չ էլ տարածությունը ի զորու չեն խախտելու եւ սասանելու: 
Այս վկայ ությունը մեր ժողովուրդը բերեց նաեւ Հայոց ցեղասպանության 
դժնդակ տարիներին:

Ցեղասպանությունից 100 տարի անց' այսօր հայ ոց հոգեւոր ծննդա- 
վայրում' Մայր Աթոռ Սուրբ Էջմիածնում, կատարելով օրհնությունը սրբա- 
լույս Մյուռոնի' Մենք այն կոչեցինք «Հաղթության Մյուռոն», քանզի մյուռո- 
նադրոշմ հավատքով հաղթահարել ենք մեր կյանքի բազում փորձություն­
ները, կերտել մեր պետականությունը, ազգային-եկեղեցական վերածնված 
կյանքը եւ հավատում ենք' այնքան ժամանակ, որ Քրիստոսի սերն է բնակ­
վում մեր մեջ, մյուռոնադրոշմ հավատքի զորությամբ կարող պիտի լինենք 
հարատեւել ու կերտել հաղթական եւ լուսավոր գալիքը մեր ժողովրդի:

Սիրելինե!ր, խորին գոհունակություն է Հայրապետիս համար, որ մեր 
ժողովրդի հազարավոր զավակներ աշխարհի բոլոր կողմերից Սուրբ Էջ- 
միածնում մասնակցեցին սրբալույս Մյուռոնի օրհնությանը, ինչպես եւ ապ­
րիլի 23-ին' Հայոց ցեղասպանության նահատակների սրբադասման արա- 
րողությանը: Այս համախմբվածությամբ էր, որ ազգովի' հայրենիքում եւ ի 
սփյուռս աշխարհի, բազմաբնույթ միջոցառումներով ու հիշատակի արա­
րողություններով ոգեկոչեցինք Հայոց ցեղասպանության անմեղ զոհերի 
հիշատակը եւ ի լուր աշխարհի մեկ անգամ եւս բարձրաձայնեցինք մեր ժո­
ղովրդի արդարության պահանջը:

Հայրապետական Մեր օրհնությունն ու գնահատանքն ենք բերում հայ­
րենի իշխանություններին' ի դեմս այստեղ ներկա մեծարգո վարչապետի 
եւ պետական այրերի, մեր Եկեղեցու հանդեպ դրսեւորած ազնիվ ու բարյա­
ցակամ վերաբերմունքի, Մյուռոնօրհնության ու Սրբադասման արարողու­
թյուններին իրենց մասնակցության եւ ցուցաբերած աջակցության համար:

Մեծապես զգացված ենք, որ այսօր Մյ ուռոնօրհնությանը եւ ապրիլի 
23-ին' Հայոց ցեղասպանության նահատակների սրբադասման արարո­
ղությանը մասնակցություն բերեցին եւ Մեզ ու մեր ժողովրդին աղոթա- 
կից եղան Քույր եկեղեցիների պետեր ու հոգեւոր առաջնորդներ' վկայելով 
եղբայրական սերն ու ջերմ փոխհարաբերությունները մեր եկեղեցիների: 
Ի խորոց սրտի շնորհակալության Մեր խոսքն ենք բերում Ձեզ, սիրե­
լի! հոգեւոր եղբայրներ: Հայցում ենք մեր Տիրոջ շնորհներն ու պահապան 
Սուրբ Աջի հովանին Ձեզ եւ տիրախնամ Ձեր հոտին' մաղթելով քաջառողջ 
կյանքի երկար տարիներ եւ հաջողություններ քրիստոսապատվեր առաքե­
լության մեջ:

Մեր օրհնությունն ու գնահատանքն ենք բերում մեր Սուրբ Եկեղեցու' 
այստեղ ներկա ազնիվ բարերարներին, ովքեր ներկայացնում են մեծ բա­
նակը մեր ժողովրդի ազգասեր ու եկեղեցանվեր բարեգործ զավակների, 
ինչպես եւ' մեկդարյա ազգաշեն առաքելության վաստակ ունեցող Հայ

բարեգործական ընդհանուր միության երախտարժան անդամներին, որ 
որդիական ջերմ զգացումներով եւ հանձնառությամբ իրենց արդար վաս­
տակն ու ժամանակը ի սպաս են դնում մեր Սուրբ Եկեղեցու պայծառությա­
նը, մեր երկրի զորացմանն ու մեր ժողովրդի բարօրությանը: Հոգու բերկ­
րանքով այսօր Մեր բարձր գնահատանքն ենք բերում Մյուռոնօրհնության 
կնքահայր, մեր Եկեղեցու եւ ազգի գովարժան բարերար Տիար Հայկ Տի- 
տիզյանին, նրա մեծազնիվ տիկնոջը' Էլզային եւ Տիտիզյան ընտանիքին, 
ովքեր իրենց սրտաբուխ նվիրատվությամբ ու ջանադիր նվիրումով մեծ 
նպաստ բերեցին Մյուռոնի օրհնության սրբազան արարողության եւ միջո­
ցառումների կազմակերպման աշխատանքներին:

Մեր օրհնությունն ու բարեմաղթանքներն ենք բերում բարձրապատիվ 
դեսպանին բարեկամ Հունաստանի եւ հավատակից հույն ժողովրդի' այս­
տեղ ներկա բարեպաշտ զավակներին, ովքեր մեծ սիրով ու հոժարությամբ 
Մյուռոնօրհնության համար ձիթայուղի մեծաքանակ նվիրաբերություն կա­
տարեցին:

Մեր գնահատանքն ու օրհնությունը' մեր Սուրբ Եկեղեցու հոգեւոր դա­
սին եւ պաշտոնեությանը, մասնավորաբար' Կազմակերպիչ հանձնախմբի 
անդամներին ու ենթահանձնախմբերում ընդգրկված անձանց, ովքեր ան­
դուլ ջանքեր ներդրեցին' ի խնդիր Մյ ուռոնօրհնության պատշաճ կազմա­
կերպման եւ հանդիսավոր անցկացման:

Մյուռոնօրհնության սքանչելախորհուրդ այս առիթով Մեր շնորհա­
վորանքներն ու բարեմաղթանքներն ենք բերում Ձեզ' հյուրասիրությանը 
մասնակից հավատավոր զավակներիդ մեր Սուրբ Եկեղեցու: Աղոթում 
ենք, որ «Հաղթության Մյ ուռոնի» կնիքով ու շնորհաբաշխությամբ առա­
տանան մեր ժողովրդի հաղթանակներն ու ձեռքբերումները ազգային-եկե- 
ղեցական մեր կյանքի անդաստանում, եւ ստվարանան շարքերը Քրիստո­
սի նվիրյ ալ հետեւորդների' Մյ ուռոնով օծված հայ զավակներով: Հայցում 
ենք մեր նահատակ սուրբ վկաների բարեխոսությունը Քրիստոսի Սուրբ 
Եկեղեցու պայծառության համար եւ աշխարհում խաղաղության, արդա­
րության ու համերաշխության ամրապնդման համար: Թող Աստված շեն 
պահի մեր հայրենիքը, հավատքով ամուր, սիրով ու միասնական' աշխար­
հասփյուռ մեր ժողովրդին:

Մեր Տեր եւ Փրկիչ Հիսուս Քրիստոսի սերն ու խաղաղությունը թող լի­
նեն ամենքիս հետ, այսօր եւ հավիտյանս. ամեն:

